
Адал азамат- Адал еңбек
Мәрия Әбенқызы Әлібаева

Мәрия Әбенқызы 1947 жылы 9 тамызда Жаңаарқа
ауданы, Түгіскен ауылында жұмысшы отбасында
дүниеге келген.

1954 жылы осы ауылдың Түгіскен орта мектебінің
1 сыныбына барып, 1965 жылы 11 сыныпты бітірді.
Осы жылы Қарағанды педагогикалық
институтының химия-биология факультетіне түсіп,
1970 жылы осы пәндердің мұғалімі деген мамандық
алып шықты. 

Еңбек жолын туған ауылы Түгіскен орта мекте-
бінде мұғалім болып бастады. 1970 жылы  15 та-
мызда Түгіскен орта мектебінде ұстаз болып, отбасы
жағдайына байланысты 1973 жылы К.Маркс

атындағы совхоздың орта мектебінде ұстыздық еңбек жолын жалғастырды. 
Еңбек жолында қоғамдық жұмыстардан шет қалмай, кәсіподақ комитетінің төрайымы

болып 12 жыл қызметін жалғастырды. Әр түрлі қоғамдық іс-шаралармен қатар
ұстаздардың еңбек құқығының сақталуы мен қорғалуы,  аз қамтылған және көп балалы
отбасылардың әлеуметтік жағдайының жақсаруына мұрындық болды. Білім беру
жүйесіндегі негізгі қызметімен қатар алып жүрген, қоғамдық белсенді жұмыстары үшін
аудандық, облыстық кәсіподақ комитетерінің мақтау қағаздарымен және құрмет грамота-
ларымен бірнеше рет марапатталды.  Аудандық білім бөлімінің грамотасымен және атқару
комитетінің алғыс хатымен марапатталған. 1992 жылы «Еңбек ардагері» төс белгісімен
марапатталды. Ш.Ералиев атындағы ауылдың Оспан Әлібаев атындағы орта мектептегі
ширек ғасырлық еңбек өтіліне байланысты 1996 жылы еңбек демалысына шығып, 1998
жылға дейін осы мектепте қызметін жалғастырды. Осы ретте, Мәрия апай ауылдың аты
берілген қоғам қайраткері Шәбден Ералиев атамыздың немере келіні, мектепке аты беріл-
ген Еңбек Ері «Ленин» ордені игері Оспан Әлібаевтың немере қызы болып табылатынын
атап өткен жөн.   Ұлағатты ұстаздық жолымен қатар Мәрия Әбенқызы аяулы ана, ардақты
әже,  6 бала тәрбиелеп өсірген көп балалы батыр ана.  І және ІІ дәрежелі «Ана даңқы» ор-
дендерімен марапатталып, «Күміс алқа» марапатының иегері. Зейнеткерлік жасына
шыққанан соң ауылдың  қоғамдық жұмыстарына белсене қатысып, әр түрлі іс-
шаралардың жүзеге асыруына ат салысты.  Ауылдағы мәдениет үйінде өтетін мерекелік
және атаулы күндердің көркемдік жетекшісі бола отырып, іс-шараларды ұйымдастырып,
ауыл азаматтарының мәдени-шығармашылық және рухани дамуына өз үлесін қосты. Ауыл
әжелерінің басын біріктіріп, «Асыл әжелер ансамбілін» құрып, аудандық, облыстық
көлемінде өнерлерін көрсетті. «Асыл әжелер ансамблі» ауылда өтетін әрбір атаулы күнге,
яғни «8- 22 Наурыз», «1 және 9 мамыр», «Қарттар күні», «Тәуелсіздік күні» және «Жаңа
жыл мейрамдарын» атап өтуге ат салысып, шаралардың өткізілуін ұйымдастырды. 2009
жылы Жаңаарқа ауданың 80 жылдығы мен Сәкен Сейфулиннің туғанына 115 жылдығына
орай ұйымдастырылған аудандық байқауға қатысып, облыстық құрмет грамотасымен
марапатталған. 2012 жылы қарттар күніне арналған аудан ішілік байқаудан бірінші орын
иеленді. 2018 жылы облыстық мәдениет үйлері жұмысыныі қорытындысы бойынша 3
орын және ақшалай марапатқа ие болды.  Ақшалай сыйлық қорына ауылдық мәдениет
үйіне заманауи техника (проектор) алуға мұрындық болды.   Қазіргі таңда да ауыл өмірінің
және Мәдениет үйінде өтетін іс шараларға белсенді қатысып, ауылдық аналар кеңесінің
төрайымы болып, қоғамдық бастамаларға ат салысуда.

Адал азамат- Адал еңбек
Мәртебесі биік- мал дәрігері 

Ұзақбаев Теміржан Ұзақбайұлы 1951 жылы Жаңаарқа
ауданы, қазіргі Талдыбұлақ ауылы, бұрыңғы Ленин
бөлімшесінде қарапайым  отбасында дүниеге келген.

Әкесі Ұзақбай сол ауылда агроном болып еңбек еткен.
Кейіннен Рассвет, Өркендеу ауылдарына қызмет бабы-
мен ауысып, зейнет жасына қараған шағында өзі туып
өскен ауылына қайта қоныс аударған.  Анасы Күләйна
әкесі Ұзақбайдың көмекшісі, ауа-райын бақылаушы,
қойма  меңгерушісі секілді жұмыстарды атқарған. 

Әкесі мен анасының қасында жүріп еңбекке, оның
ішінде мал шаруашылығына ерте араласқан  Теміржан
ағамыз сегіз жылдық мектепті тәмамдағаннан кейін

Қарқаралы зооветтехникумында іштей  оқып мал дәрігері  мамандығын алып шыққан.
Одан кейін Отан алдындағы борышын өтеу үшін Сверловск, Нижный Тагил қаласына

аттанған. Әскер қатарында жүріп жақсы қырынан көзге түсіп, бірнеше мадақтама
қағаздарына ие болған және әскери бөлім ата-анасына арнайы мақтау қағаздарын да жі-
берген. Әскери бөлімнің оркестрінде гармон, домбырамен өнер көрсеткен. Әскерден
оралғаннан кейін алғаш еңбек жолын мамандығы бойынша  Ленин  бөлімшесінде малшы,
ветсанитар болып бастаған.  1978 жылы Киікті  ауылының тумасы  Нескен Әлімбаевамен
шаңырақ көтеріп, 1982 жылы  Дружба совхозының орталығына (қазіргі Атасу ауылы)
көшіп келген. Атасу ауылында 1994 жылы совхоз тарағанға совхоздың мал дәрігері, одан
кейін мемлекеттік лицензиялы мал дәрігері болып ветстанцияда ұзақ жылдар еңбек еткен.
Сол мекемеден зейнеткерлікке шығып, бүгінгі таңда бала-шағасының ортасында елінің
елеулісі, халқының қалаулысы болып отырған абыройлы ел ағасы. Өлшеусіз еңбектері
үшін ауылдың, аудан, облыс басшыларының бірнеше алғыс хат, құрмет грамоталарымен
марапатталған. Теміржан ақсақал жасы жетпістен ассада ауылдастарының көңілін
қалдырмай ауырған малдары болса емдеп беріп, өз білгенін әрі қарай кейінгі жастарға
үйретуде. Сонымен қатар ауылдың мәдени шараларында домбырамен күй шертіп, баянда
ойнап жас өнерпаздарды сүйемелдейді. Және ерекше бір қасиеті жер, су аттары, шежіре,
тарихи- көне әңгімелерді жақсы біледі.   Теміржан ақсақалдың деніне саулық, ұзақ ғұмыр,
отбасына амандық тілейміз!

Тілім  менің, баға жетпес байлығым
Еліміздің  тәуелсіздік алып, тіліміздің мемлекеттік мәртебеге ие болғанына да біраз

жылдың жүзі болды. Осы уақыттарда жетістігіміз қайсы, кемшілігіміз неде деп таразы-
лайтын болсақ, жетістігіміз де, кемшілігіміз де баршылық. Ең бастысы қазақ тілін оқып
үйренуге деген жаңа көзқарас орнығып, қалыптаса бастады.

Мемлекеттік тілдің өрісін кеңейту мақсатында кітапханада мемлекеттік тілді қолдану
мен дамыту жұмыстарын жүзеге асыруда және  «Тіл халықтың қазынасы» тақырыбында
тұрақты көрме  ұйымдастырылған.  Қазақстанда тіл саясатының негізгі қағидалары: мем-
лекеттік тілді қолдану және дамыту үшін басымдылық жағдай жасау, орыс тілінің  барлық
қоғамдық міндеттерін сақтай отырып, ұлттық тілімізді жаңдандыру және дамыту
сондықтан кітапханашының міндеті   кітапханаға келген  өзге ұлт  оқырмандарға қазақ
тілін өз деңгейіне көтеру мақсатында, қоғамдағы рөліміз мемлекеттік тілге іс жүзінде ай-
налдыру.   Тіл –халықтың тарихы, тіл- ұлттық қазына, тіл- біздің намысымыз, арымыз,
байлығымыз барымыз. Мемлекеттік тілдің мәртебесін көтеру жолында жетер жетістігіміз
көп.

А.Р.Шалғынбаева,
Ақтайлақ ауылдық кітапханасының   кітапханашысы 

Сыбайлас жемқорлыққа жол жоқ
Сыбайлас жемқорлық  - заман

ағысымен бірге өсіп-өркендеп, мол
қаражат және қоғамдық
бәсекелестік пайда болған жер-
лерге тамырын жайып, бүгінгі
күнге дейін жойылмай отырған
кеселдің бірі. Бұл кесел дамушы
елдердегідей біздің жас мемлекеті-
мізге де орасан зор нұқсан келтіріп
отыр.

«Сыбайлас жемқорлыққа қарсы
күрес туралы» Заң талабының ая-

сында жемқорлыққа қарсы іс-әрекеттер әр салада жүзеге асырылуда. Әсіресе, халық
парақорлық дертімен жиі бетпе-бет келеді. Сондықтан, кез келген ортада пара беру мен
пара алудың жолын кесуде қоғам болып белсенділік танытуымыз қажет.
Аудандық Сәкен Сейфуллин кітапханасында Қарағанды облысы бойынша сыбайлас
жемқорлықпен күрестің алдын алу ақпараттық пул спикері Әбіш Жомарт Сүлейманұлы
және ауданымыздың ішкі саясат бөлімінің әдіскер маманы Қаппасов Асхат Қайратұлының
қатысумен ақпараттық кеш өтті. Жиынға аудан көлемінде жұмыс жасап жатқан жас ма-
мандар қатысты. Спикерлердің қатысуымен өткен жиында жемқорлықтың алдын алумен
күрес шаралары айтылды. Екі жақты пікірталас аясында жас мамандар өз ойларымен
бөлісіп ой алмасты.
Парақорлық мемлекеттік органдардың тиісті қызмет атқаруына кері әсерін тигізіп, беде-
ліне нұқсан келтіреді, заңды қағидаларды теріске шығарып, азаматтардың конституциялық
құқықтары мен заңды мүдделерінің бұзылуына түрткі болады. Қазақстан
Республикасының «Сыбайлас жемқорлыққа қарсы күрес туралы» Заңына сәйкес, сыбай-
лас жемқорлықпен күресті барлық мемлекеттік органдар мен онда қызмет атқаратын ла-
уазымды тұлғалар жүргізуі тиіс. Мемлекеттік органдардардың ұжымдардың,жергілікті
өзін-өзі  басқару органдарының басшылары өз өкілеттігі шегінде кадр, бақылау, заңгерлік
және өзге де қызметтерін тарта отырып, заң талаптарының орындалуын қамтамасыз етуге
міндетті. Парақорлық қоғамның дамуына кері әсер беретін ірі фактор. Болашағымыз ба-
янды болсын десек сыбайлас жемқорлыққа жол бермеуіміз керек. Еліміздің бүгіні мен
ертеңі тікелей өзімідің қолымызда. Болашақ ұрпақтарымызға жеріміздің тұтастай
сақталуын қаласақ  таза еңбек етіп, сапалы жұмыс атқарсақ ешқандай жемқорлыққа жол
бермей өмір сүрсек  баянды да бақытты күн кешетініміз айдан аңық.   

Қуаныш Төлеутай

Жанайдар Сәдуақасовтың  туғанына 125 жыл
Туған ел ұмытпайды өз баласын 

Мемлекет және қоғам қайраткері,  саяси репрессия құрбаны Жанайдар Сәдуақасовтың
туғанына 125 жыл толуына орай Жаңаарқа аудандық орталықтандырылған кітапханалар
жүйесінің  ақпараттық-библиографиялық бөлім кітапханашылары,  Түгіскен ауылының кі-
тапханашыларымен бірігіп,  «Туған ел ұмытпайды өз баласын»   атты кездесу  кешін  Алаш
қозғалысына қатысушы қоғам қайраткері Жанайдар Сәдуақасовтың туған-туыстарымен,
ауыл тұрғындарының қатысуымен өткізді.

Басты мақсаты Жанайдар Сәдуақасов секілді ұлыларымызды ұлықтау,  ұрпаққа ұлағат ету,
олардың мұрасын біздің халқымыздың рухани қазынасына айналдыру.  Ел алдында еңсесі
биік, еңбегі ерен ердің есімін жаңғырту барша қазақтың борышы. Қонақтарымызды    «Туған
ел ұмытпайды өз баласын» атты  кітап  көрмесімен  кітапханашы Арай Жанатқызы  таны-
стырып,  деректі фильм көрсетті. 

Сәкен Сейфуллин атындағы орталықтандырылған кітапханалар жүйесінің ақпараттық-
библиографиялық бөлімінің меңгерушісі Ақбөпе Кәртайқызы сөз сөйлеп, өлкетану
клубының   жетекшісі  Зәмзәгүл  Қабденова  әсем  әнімен  кешіміздің  көркін келтірді.  Алаш
қайраткерінің ұрпақтарымен сұхбат жүргізіліп,  арнауларын  шөберелері   Бейбарыс, Бекарыс
Құрман  шығарған арнауларын   Санжар Омар,   Ләззат  Бақытжанқызы  айтты. Кездесу
соңы концерттік бағдарламаға ұласып, естелік фотоға түсумен аяқталды. 

Түгіскен кітапханасы

Жан әкемізге арнау
Ардақты әкеміз Молдабай Жидейбайұлының өмірден
өткеніне 10 жыл болды. Әкемізді сағына еске аламыз.

Жөнің бөлек, әкетай, әр балаңа,
Өзің жоқта, орның әсте  толама.
Маған, әке, жігерін құйдың, әрқашан,-
- “Алға ұмтыл”,- деп- артыңа еш қарама.

Әкетайым, тура жолды нұсқадың,
Елден алыс кетсем  дағы тыс қары.
Мен “Әкешім”, сен “Қызым”,-деп сырласқан,
Өте шықты -ау, соңғы шақтар қас қағым.

Әкетайым, кеш білдім бе қадіріңді,
Ұл-қыз деп айырмаған әділінді.
Көз алдымда тұрады асыл бейнең,
Сағынсам анам, бауыр, ауылымды.

Орныңда от ошағың,  бала -шағаң,
Тек жалғызсырап жүргендей Күләш анам.
Өзіңізді жоқтағалы он жыл өтті,
Тағдырдың жазуына барма шараң.

Әкетай еске аламыз дұға арнап,
Топырағыңда жатарсың сезіп, аунап.
Жиналып жан-жарың мен ұл-қыздарың,
Қол жаяды ағайын, ауыл-аймақ.

Еске алушы: балалары атынан  Ақмарал Молдабайқызы

